Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Cael ein gwneud yn lân - 1 Pedr 1:22

Cariodd ein pechodau ni yn ei gorff ar y pren, er mwyn i ni, a’n pechodau wedi mynd, allu byw i wneud beth sy’n iawn.      (1 Pedr 2:24)

Am eich bod chi bellach yn dilyn y gwir, dych chi wedi cael eich gwneud yn lân.      (1 Pedr 1:22)

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)
Adnoddau: sleid PowerPoint a/neu 2 gadi ailgylchu bwyd.

Gwnewch yn siŵr bod y cadi bwyd bach yn llawn.
.....
(Clic ar y ppt).Dw i eisiau dweud wrthych chi heddiw rhywbeth gwych am Iesu Grist. I’m helpu fi i ddweud y stori mae gen i un o’r rhain (dangoswch y cadi bwyd bach neu roi clic ar y ppt). Ydych chi’n gwybod be ydy hwn? 
Mae rhai pobl yn galw hwn yn gadi bwyd, neu bocs gwastraff bwyd...mae na bob math o enwau amdano fo. Mae gan lot o bobl un o’r rhain yn eu tai, ac ar ôl bwyd, os dyn nhw wedi methu clirio eu platiau, mae’r sbarion bwyd yn mynd i mewn i’r bocs. Ar ôl tipyn mae’r bocs yn llenwi, ac os dych chi’n edrych i mewn iddo dych chi’n gallu gweld be dych chi wedi methu ei fwyta ddoe, neu echdoe hyd yn oed.

Dyn ni’n lwcus iawn achos mae’n bosib cau y bocs reit dynn wrth dynnu’r handlen yma i lawr (dangos yr handlen). Oes rhywun yn gallu dyfalu pam ein bod ni’n cadw’r bocs hefo’r handlen wedi ei chau?

· (Gadael i’r plant ddyfalu). Da iawn – mae na sawl rheswm cywir: 

· I wneud yn siŵr bod y sbarion bwyd ddim yn disgyn allan a gwneud llanast. 

· I gadw’r oglau drwg tu mewn i’r bocs neu mi fydd ein ceginau ni’n drewi! 

· Yn yr haf mae pryfed wrth ei boddau yn hedfan o gwmpas hen fwyd drewllyd a dyn ni ddim eisiau tynnu pryfed i’n tai! 

· Tydi’r hen fwyd ddim yn edrych yn neis chwaith, i ddweud y gwir mae na gymaint o gymysgwch (dwedwch be sy yn eich bocs ) uwd, croen banana, crystiau, bagiau te, gweddillion coffi, baked beans oer, esgyrn a chroen pysgodyn ayyb. Mae’r holl beth yn edrych reit ych a fi.

Na’i ddod i ddangos i chi be sydd yn y bocs. (Clic ar y ppt i weld lluniau o hen fwydydd).

Mae’r bocs yn llawn o bethau dw i ddim wedi eu bwyta; pethau sydd erbyn hyn yn ych a fi a dw i’n gallu anghofio amdanyn nhw tan y tro nesaf dw i’n agor y bocs. Dw i ddim yn agor y bocs yn aml. Dw i ddim yn mynd am dro arbennig i’r gegin i gael gweld be sy yn y bocs.... Mmmmm lyfli hen fwyd! Na, dydw i ddim eisiau gweld be sy’n y bocs.  Ych a fi! Drewdod!

Yn y Beibl mae Duw yn dweud wrthyn ni bod bob un ohonon ni’n debyg i’r bocs bach yma. Mae’n anodd credu yn tydi, ein bod ni i gyd yn debyg i’r bocs, ond mi rydyn ni!

Pechod ydy gair y Beibl am y pethau hyll yn ein bywyd ni. Bob tro dyn ni’n gwylltio, neu ddweud celwydd, neu regi, neu gicio rhywun yn gas, neu ffraeo hefo mam a dad, dyn ni’n pechu. Pethau bach ydyn nhw i gyd ond, dydi Duw ddim yn leicio nhw. Mae’r Beibl yn hollol glir fod pawb wedi pechu, fi, chi ... a’r frenhines!

Ar ôl gwneud rhywbeth o’i le dyn ni eisiau anghofio amdano fo. Dyn ni ddim eisiau cofio’r pethau gwael nag oes?  Dyn ni’n tynnu’r handlen i lawr yn ein meddwl a dyn ni’n anghofio am y pethau bach dyn ni’n wneud o’i le bob dydd. Dyn ni’n gwybod ein bod ni wedi eu gwneud nhw. Fel y sbarion bwyd yn y bocs, dyn nhw ddim yn neis iawn a dyn ni ddim eisiau meddwl amdanyn nhw. Ond, os dyn ni eisiau credu yn Nuw, a dod i nabod Iesu, rhaid i ni gael gwared â’r pechod yma sydd tu mewn i ni. Sut wnawn ni hynny?

Wel, be ydyn ni’n wneud gyda’r bocs bach pan mae o’n llawn? (Rhowch gyfle iddyn nhw ateb).

Da iawn, ei wagio fo i mewn i focs arall. Dyma ni’r bocs arall (Codwch y bocs mawr/ clic ar y ppt). Mae hwn yn focs mwy ac mae’n gallu cymryd yr holl wastraff bwyd sydd yn y bocs bach. Ond mae’n joban eithaf annifyr gwagio’r cadi bwyd bach i mewn i’r un mawr. Oes na rywun eisiau helpu fi i wneud y gwaith?

Tydi o ddim yn waith neis iawn rhoi eich dwylo i mewn i hen fwyd drewllyd. Ar ôl gwneud y gwaith mae’n rhaid i chi olchi eich dwylo (neu lanhau’r menig). Wedyn, ar ôl i’r cadi bach gael ei wagio dw i’n gallu ei olchi’n lan. Mae’r bocs mawr wedi cymryd y cyfan. (Cliciwch i weld lluniau o’r bocs mawr yn llawn hen fwydydd, ac i weld y bocs bach yn lân.)

Cofiwch mai ni yw’r bocs bwyd bach. Dyn ni’n cadw’n holl bechodau tu mewn i ni.  Dyn ni ddim eisiau eu gweld nhw na chael ein hatgoffa eu bod nhw yna. Ond, un diwrnod, os dyn ni’n dechrau meddwl am pa mor grêt ydy Iesu, a chymaint y bydden ni’n leicio bod yn Gristion, mae’r pechodau’n broblem. Felly be dyn ni am wneud hefo’r pethau yma dydi Duw ddim yn eu leicio? 

(Cliciwch ar y ppt i weld yr adnodau) Dyna sydd mor wych am Iesu Grist. Fel mae’r bocs mawr wedi cymryd yr holl rwtsh, y sbarion, a’r oglau drwg, a gadael y bocs bach yn hollol lân mae Iesu Grist wedi marw ar y groes er mwyn i ni gael bod yn hollol lân. Roedd o yn fodlon cymryd yr holl rwtsh, y sbarion, yr oglau drwg, neu’r pechodau yn ein bywyd ni, arno ef ei hun. Gwnaeth o farw ar y groes yn ein lle ni. Y cwbl sydd raid i ni ei wneud ydy agor ein meddyliau a’n calonnau, dweud sori am ein pechodau, gofyn i Dduw faddau i ni a gallwn ni fod yn hollol lân tu mewn. Fe gawn ni gyfle i ddod i nabod Iesu. (Agorwch handlen y bocs bach, a gwneud ystum eich bod chi am wagio’r bin.) Cofiwch fod Iesu Grist yn fyw ac yn aros i’ch gwneud chi’n lân.

Gweddi Ein Tad, diolch i Ti fod Iesu Grist wedi marw droson ni ar y groes. Diolch i ti fod pob un sy’n dilyn y gwir – yn dilyn Iesu – wedi cael eu gwneud yn lân. Rydyn ni mor falch dy fod ti yn Dduw sy’n hoffi maddau. Sori, o Dduw, am y pethau drwg yn ein bywydau. Helpa ni i ddilyn Iesu Grist drwy’r amser. Amen

